
Kuva mu mwaka wa 1907, uhereye ku mudugudu muto cyane wabantu 10 muri quartier ya Cyahafi,. Va mun uduce twa Kiyovu, Kimihurura, Kacyiru na Remera. 

Inyubako zahinduye isura y’Umujyi wa Kigali 2011/2013 Yanditswe kuya 18-06-2013 na Rene Anthere Rwanyange



Imyubakire y’Umujyi wa Kigali, nyuma y’aho hatangiwe igishushanyo mbonera kigomba kugenderwaho, yatumye isura y’umujyi ihinduka cyane. Inyubako zimaze kuzamurwa zatumye Umujyi utera amabengeza kandi urushaho kurangwa n’isuku. Aho gukorera, aho kwakirira abasura u Rwanda, gutanga akazi ku bantu benshi, byose byazamuye urwego rw’ubukungu n’ubuzima. Kuva mu mwaka wa 1907, uhereye ku mudugudu muto cyane w’abantu 10 muri quartier ya Cyahafi, Umujyi wa Kigali wagiye waguka cyane, uva Cyahafi, ugera Gakinjiro, Nyamirambo, Nyakabanda, Kimisagara. Mu Burasirazuba Umujyi wakomeje gukura ugana Gikondo na Kicukiro. Hazamutse kandi uduce twa Kiyovu, Kimihurura, Kacyiru na Remera. Kigali yavuye ku bantu 20 b’abacuruzi mu 1909 igera ku barenga 6000 mu 1962. Nyuma ya Jenoside yakorewe Abatsutsi, Umujyi waragutse cyane hiyongeraho Nyarutarama, Gacuriro, Kimironko, Kagarama, Kanombe, Gatsata, Gisozi na Gahanga. Byatumye igice cy’Umujyi kigera ku Km2 370 n’abaturage basaga 900 000 mu mwaka wa 2007 mu gihe imbago zose z’Umujyi wa Kigali ari km2 731. Mbere ya 1994 uduce tumwe na tumwe twa Kigali ni two twari dufite ibishushanyo byihariye twavuga nka Kimihurura yitwaga mu Kiminisitiri, Kacyiru igice cyegereye umuhanda wa Kacyiru- Kanombe, agace gato ka Remera, i Kiyovu cy’abakire n’agace gato ka Nyamirambo. Ahandi harenga 70% hubatswe mu kajagari. Nk’uko bitangazwa n’Umujyi wa Kigali, mu mwaka wa 2002 Leta y’u Rwanda yafashe icyemezo ko iyo myubakire idahwitse yagenda igabanuka ndetse igacika burundu, bityo hafatwa ingamba ko Umujyi wagira Igishushanyo mbonera gifasha kwerekana uko umujyi uzagenda waguka, uko iterambere ryawo rizagenda rikorwa mu Mibereho myiza y’abaturage, mu Burezi, mu Bukungu, n’ibindi. Muri Kanama 2005 sosiyete y’Inzobere y’Abanyamerika Oz yahawe gutegura igishushanyo mbonera cy’Umujyi wa Kigali (Kigali city Master Plan). Cyarangiye mu mpera z’umwaka wa 2007. Inama Njyanama y’Umujyi wa Kigali yacyemeje mu mpera z’ukwezi kwa Mutarama 2008, cyemezwa na Guverinoma mu mpera za Gicurasi 2008. Iki gishushanyo cyarekana uko Umujyi uzagenda utera imbere mu myaka irenga 50. Igishushanyo mbonera kimaze gushyirwa ahagaragara, abashoramari batangiye kuzamura inyubako zijyanye na cyo. Ubu Umujyi mu bice bitandukanye harazamurwa imiturirwa ubutitsa. Uko inzu zubakwa ni ko iyo mishinga iha abanyarwanda batari bake akazi. Uretse ubwiza bw’Umujyi buhinduka n’ubuzima bw’abaturage bahawe akazi bugenda burushaho kuba bwiza, abacuruzi, abakorera mu biro, amahoteli n’amaresitora babona aho gukorera hasobanutse. Mu gushyira mu bikorwa igishuashanyo mbonera cy’Umujyi wa Kigali, abanyarwanda benshi babonyemo akazi, bituma muri rusange imibereho yabo ihinduka. Aho gukorera na ho hagize isura nziza ijyanye n’icyerekezo cy’igihugu, abasura u Rwanda na bo babona aho bakirirwa n’aho baruhukira hari ku rwego mpuzamahanga. Isura y’Umujyi wa Kigali na yo yarahindutse ku buryo butangaje. Twagerageje gukusanya ibyegeranyo binyuranye kuri zimwe mu nyubako zahinduye isura n’ubuzima mu Mujyi wa Kigali, tukarebera hamwe gusa uko bihagaze mu myaka ibiri ni ukuvuga 2012-2013.



Zimwe muri izo nyubako



1. Kigali City Tower



Iyi nyubako ya mbere mu burebure iri mu mujyi rwagati yatumye ubwiza bwawo buba akarusho. Uretse imirimo yo mu biro, hakorerwamo n’indi y’ubucuruzi. Yifitemo n’aho imodoka zihagarara. 2. Grand Pension Plaza



Uyu muturirwa, kugeza ubu uruta indi yose imaze kubakwa mu Mujyi wa Kigali ni uw’Ikigo cy’igihugu cy’Ubwiteganyirize (RSSB). Wubatse mu Mujyi rwagati. Ifite ubuso bungana na metero kare 23,568. Ifite agaciro ka Miliyari 20, igihe yubakwaga yahaye akazi abantu bari hagati ya 700 na 1200. Ifite amazu 17 agerekeranye. Ifite ubushobozi bwo kwakira imodoka 230 muri Parking yayo.



3. Ibiro bikuru bya RSSB



Uyu muturirwa, na wo ni uw’Ikigo cy’igihugu cy’Ubwiteganyirize (RSSB) ni ho ibiro bikuru bikorera. Wubatse mu Kiyovu. Ifite ubuso bungana na metero kare 15,650. Ifite agaciro ka Miliyari 7.9, igihe yubakwaga yahaye akazi abantu bari hagati ya 300 na 400. Ifite amazu 13 agerekeranye. Yifitemo Parking yakira imodoka 35. 4. Kiyovu Pension Plaza Uyu muturirwa wegeranye n’ibiro bikuru by’Ikigo cy’igihugu cy’Ubwiteganyirize (RSSB). Na yo ni iyayo. Ifite agaciro ka Miliyari 9.4, igihe yubakwaga yahaye akazi abantu bari hagati ya 300 na 400. Ifite amazu 14 agerekeranye. Yifitemo Parking yakira imodoka 100. 5. Nyarugenge Pension Plaza



Uyu muturirwa, wubatse ahamenyerewe ku izina rya Sopetrad ni uw’Ikigo cy’igihugu cy’Ubwiteganyirize (RSSB). Ifite ubuso bungana na metero kare 6,790. Ifite agaciro ka Miliyari 11.2,



Yubakwa yahaye akazi abantu bari hagati ya 600. Yifitemo Parking ifite ubushobozi bwp kwakira imodoka 185. 6. Kicukiro Pension Plaza Iyi nyubako ndende ibarizwa mu karere ka Kicukiro Sonatubes. Ni iy’Ikigo cy’igihugu cy’Ubwiteganyirize (RSSB). Ifite ubuso bungana na metero kare 4569. Ifite agaciro ka Miliyari 4.8, igihe yubakwaga yahaye akazi abantu bari hagati ya 300 na 400. 7. Gasabo Pension Plaza Iyi nyubako ndende ibarizwa mu karere ka Gasabo i Remera. Yubatswe n’Ikigo cy’igihugu cy’Ubwiteganyirize (RSSB), ariko yaragurishijwe. Ifite ubuso bungana na metero kare 5155. Ifite agaciro ka Miliyari 4.6, igihe yubakwaga yahaye akazi abantu bari hagati ya 300 na 400. 8. Gorilla Hotels Nyarutarama



Iyi nyubako ndende ibarizwa mu karere ka Gasabo i Nyarutarama. Ni Hoteli yo mu rwego rw’inyenyeri eshanu. 9. Highlands Hotel



Iyi nyubako ibarizwa mu karere ka Gasabo i Nyarutarama. Ifite ubuso bungana na metero kare 400. Ifite agaciro ka Miliyari 3.5, igihe yubakwaga yahaye akazi abantu bari hagati ya 300 na 400. Iyi hoteli ifite ubushobozi bwo kwakira abantu mu byumba 60. 10. Kigali City Market



Iyi nyubako ngari yubatse mu mujyi rwagati. Ikorerwamo imirimo y’ubucuruzi. Ifite ubushobozi bwo kwakira abantu 2000. Ifite agaciro ka Miliyari 12, igihe yubakwaga yahaye akazi abantu bagera ku 1500. Yifitemo Pariking yakira imodoka 300. 11. Infinity Hotel



Iyi nyubako yuzuye Kimironko. Ifite agaciro ka Miliyari ebyiri, ikagira ubushobozi bwo gucumbikira abantu 35. Yifitemo ibyumba by’inama, Piscine n’aho bakorera imikino ngororamubiri. 12. Classic Hotel



Iyi nyubako yuzuye ku Kicukiro Sonatubes. Ifite ubushobozi bwo gucumbikira abantu 85. Yubakwa yahaye akazi abantu bagera kuri 350.



13. 2000



Iyi nyubako iri mu mujyi rwagati. Igice cyayo kimwe kigizwe n’isoko rya kijyambere (Supermarket). 14. Akarere ka Kicukiro



Iyi nyubako yuzuye muri uyu mwaka. Ifite agaciro k’amafaranga y’u Rwanda asaga miliyoni 600. Mu iyubakwa ryayo yahaye akazi abantu bagera ku 150. Akarere ka Kicukiro kabaye aka kabiri gafite inyubako gakoreramo mu mujyi wa Kigali nyuma ya Gasabo. Akarere ka Nyarugenge ni ko gasigaye mu bukode. Izindi



Inyubako ikorerwamo na Airtel i Remera



Inyubako ikorerwamo na RBC (Rwanda Biomedical Centre) Umujyi wa Kigali ugabanijemo Uturere dutatu, tugizwe n’Imirenge 35, na yo igizwe n’Utugari 161, tugabanijemo imidugudu 1061. Umujyi wa Kigali utuwe n’abaturage bagera kuri miliyoni muri bo abagera kuri 60% ni urubyiruko na ho abarenga gato 50% ni abagore. Igice kingana na 70% byawo ni umujyi ariko hakabamo igice kigaragara cy’icyaro. Amafoto/Faustin Nkurunziza

